
 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

ДУК “Свіслацкая раённая бібліятэка” 

Аддзел бібліятэчнага маркетынгу 

Свіслач, 2023 



 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

Паважаныя аматары краязнаўства! 

Прапануем “Краязнаўчы каляндар знамянальных і 

памятных дат горада Свіслач і Свіслацкага раёна на 

2023 год”. У выданне ўключаны найбольш значныя даты 

з гісторыі, эканамічнага і культурнага жыцця 

Свіслаччыны, а таксама юбілейныя даты знакамітых 

ураджэнцаў і дзеячаў, якія пакінулі след у гісторыі 

нашага краю. У каляндар уключаны даты кратныя пяці 

гадам. Усе матэрыялы ў выданні прыводзяцца ў парадку 

прамой храналогіі, сістэматызаваны па каляндарным 

прынцыпе са студзеня па снежань, у межах кожнага 

месяца – па чыслах. Падзеі, храналогія якіх 

устаноўлена толькі ў межах года, знаходзіцца ў 

пачатку календара. 

Выданне будзе карысна ўсім, хто праяўляе 

цікавасць да мінулага і сучаснасці Свіслаччыны.  

Свіслацкая раённая бібліятэка з удзячнасцю прыме 

заўвагі, прапановы і дапаўненні да дадзенага выдання па 

адрасе: г.Свіслач, вул.Першамайская, д.4;  

     e-mail: lib@kultura-svisloch.by;  

     тэлефон 70074. 

mailto:lib@kultura-svisloch.by


 
 
 

500 гадоў з часу атрымання Свіслачу статуса 

мястэчка 
 

Свіслач вядома з сярэдзіны ХІІІ 

стагоддзя, калі разам з 

Гродзенскім, Навагрудскім, 

Ваўкавыскім існавала і Свіслацкае 

ўдзельнае княства на чале з князем 

Ізяславам. Аднак афіцыйным 

годам заснавання лічыцца 1256 год, 

па якім яна ўпершыню ўпамінаецца 

ў Іпацьеўскім летапісе. Дзякуючы 

свайму выгаднаму геаграфічнаму 

становішчу Свіслач хуткімі 

тэмпамі  разрасталася і ўжо ў 

1523 годзе атрымала статус 

мястэчка. 
 

 

70 гадоў з часу заснавання раённай Дошкі гонару 
 

 

 

 

 
 
 
 

 

 

 

70 гадоў з часу адкрыцця Пацуеўскага ФАПа 

За Родину. – 1953. –  30 мая 

У  2023 годзе  спаўняецца:  



70 гадоў з часу адкрыцця ў Свіслачы помніка 

савецкім воінам, вызваліцелям Свіслачы ад 

нямецка-фашысцкіх захопнікаў 
 

Помнік адкрыты ў 1953 годзе 

на брацкай магіле воінаў-

вызваліцеляў. Тут пахаваны 

398 воінаў 190-га стралковага 

палка 5-й стралковай дывізіі 3-

й арміі другога Беларускага 

фронта, а таксама воіны 336-

га стралковага палка і 

партызаны, якія загінулі пры 

вызваленні Свіслачы. Сярод 

загінуўшых — Герой Савецкага 

Саюза, камандзір стралковай дывізіі палкоўнік М.П.Масонаў. 
 

65 гадоў з часу адкрыцця Навадворскага ФАПа 

 

65 гадоў з часу набыцця статуса гарадскога 

пасёлка Поразава 
 

 У 1958 годзе мястэчка атрымала статус гарадскога пасёлка. У 

Поразава размешчаны прадпрыемствы розных формаў уласнасці: 

вытворчы участак “Свіслацкая фабрыка лазовай мэблі” ГАА 

“Гроднапрамбуд”, вытворчы ўчастак СВК імя Дзеньшчыкова, 

Поразаўскі ўчастак Свіслацкага раённага ўнітарнага 

прадпрыемства жыллёва-камунальнай гаспадаркі, Поразаўскае 

лясніцтва Ваўкавыскага лясгаса, 

Поразаўскае лясніцтва 

дзяржаўнай прыродаахоўнай 

установы “Нацыянальны парк” 

“Белавежская пушча”, 

Поразаўскі ўчастак Свіслацкага 

раёна электрычных сетак. У 

гарадскім пасёлку працуе 

аддзяленне № 419/4161 ГАА 

“АСБ Беларусбанк”, сектар 



культуры і вольнага часу, бібліятэка, аддзяленне паштовай сувязі, 

баня і аптэка № 17 Гродзенскага РУП “Фармацыя”. 

Функцыянуюць тры ўстановы адукацыі: сярэдняя школа, яслі-сад, 

філіял “Поразава” Свіслацкай дзіцячай школы мастацтваў. 

Медыцынскае абслугоўванне праводзіцца спецыялістамі 

амбулаторыі. Гандлёвае абслугоўванне насельніцтва 

ажыццяўляеццца ў стацыянарных гандлёвых аб’ектах: магазіны 

“Родны кут”, “Интерьер” і “Тутэйшы”, кафэ “Колас”, кафейня. 

У Поразаве знаходзяцца помнікі архітэктуры: сядзіба Бутаўтаў-

Анджэйковічаў “Багудзенкі” XIX стагоддзя, каталіцкі храм 

Міхаіла Архангела 1828 года, праваслаўная царква Святой 

Жываначальнай Троіцы 1872 года. 
 

60 гадоў з часу набыцця статуса помніка прыроды 

рэспубліканскага значэння Вердаміцкага парка 
 

Вердаміцкі парк закладзены ў 2-й 

палове XIX стагоддзя і належаў 

роду Талочкаў. У 1963 годзе 

атрымаў статус помніка прыроды 

рэспубліканскага значэння. Плошча 

каля 12 га. Парк пейзажны, на 

раўнінным рэльефе. Цэнтрам яго 

кампазіцыі быў палац, які не захаваўся да нашых дзён. Тэрыторыя 

парку абнесена мураванай сцяной. Помнік 

садова-паркавага мастацтва налічвае больш 

за 40 відаў дрэў і кустоў, у т.л. рэдкія 

экзоты. Растуць дуб шарлаховы, клёны 

чырвоны, серабрысты, ясенялісты, явар, 

сасна веймутава, лістоўніца еўрапейская, 

лістоўніца польская, туя заходняя і інш. 
 

55 гадоў з часу адкрыцця рэстарана “Белавежскі” у 

Свіслачы 

 
Рэстаран “Белавежскі” – аб’ект 

грамадскага харчавання класічнага тыпу 
з прыемным інтэр’ерам, лёгкай музыкай і 



вытанчанымі стравамі. Захоўваючы свае традыцыі і 

спецыялізацыю,  рэстаран арыентуецца на запыты кожнага госця 

і імкнецца даць яму максімальны сэрвіс.  
 

55 гадоў з дня адкрыцця ў вёсках Грынкі, 

Дабраволя, Дашкавічы помнікаў землякам, 

загінуўшым у гады Вялікай Айчыннай вайны 
 

На паўднёва-заходнім ускрайку вёскі Грынкі 

знаходзіцца помнік землякам: скульптурная 

кампазіцыя воіна і дзяўчынкі. Тут увекавечана 

памяць 46 землякоў, якія загінулі на франтах 

Вялікай Айчыннай вайны і 36 мірных жыхароў, 

расстраляных нямецка-фашысцкімі захопнікамі.  

 

 У цэнтры вёскі Дабраволя ўстаноўлены помнік 

землякам, загінуўшым у гады Вялікай Айчыннай 

вайны – скульптурная кампазіцыя: воін і 

партызанка. Тут увекавечана памяць 9 

аднавяскоўцаў, расстраляных у 1941-1943 гадах 

нямецка-фашысцкімі захопнікамі.  

 

У памяць аб земляках-партызанах, 

падпольшчыках, расстраляных 

фашыстамі, воінах, загінуўшых на 

франтах Вялікай Айчыннай вайны 

(усяго 64 чалавекі) на ўсходнім 

ускрайку Дашкавічаў узведзены Курган 

Славы. На яго вяршыні знаходзіцца Чырвоная зорка, а 

ў падмурак упісаны імёны загінуўшых.  

 

55 гадоў з часу стварэння рэспубліканскага 

гідралагічнага заказніка “Балота “Дзікае” 

 
 “Дзікае” – адно з буйнейшых у Еўропе 

балот нізіннага і пераходнага тыпу, якое 

захавалася ў натуральным стане. Яно 

ўваходзіць у склад НП “Белавежская 



пушча”, уключана ў Спіс сусветнай спадчыны  ЮНЕСКА.   

Тэрыторыя  балота  займае 15206 гектараў, у тым ліку на 

Свіслаччыне – 9374 гектараў. “Дзікае”  насяляюць 14 відаў 

птушак, 2 –  млекакормячых, 13 –  насякомых і 14 відаў раслін, якія 

занесены ў Чырвоную кнігу Рэспублікі Беларусь. Расце тут 680 

відаў раслін, жыве 28 відаў млекакормячых, 99 відаў птушак, 4 – 

рэптылій і 5 – амфібій.  
 

45 гадоў з часу адкрыцця Корнадзьскага ФАПа 
 

40 гадоў з часу выдання кнігі лірыкі ўраджэнкі 

в. Навасёлкі Валянціны Хамчук “Ветразь надзеі” 
 

Нарадзілася Валянціна Хамчук у 1948 годзе ў вёсцы 

Навасёлкі Свіслацкага раёна. Пасля заканчэння 

Магілёўскага бібліятэчнага тэхнікума, працавала ў 

Свіслацкай раённай бібліятэцы, у рэдакцыі 

часопіса “Маладосць”, дзіцячым аддзеле 

Дзяржынскай раённай бібліятэкі, Дзяржынскай 

раённай арганізацыі таварыства “Веды”. 

Прадстаўляла Беларусь на трэцім Усесаюзным 

фестывалі маладой паэзіі  

брацкіх рэспублік і з гонарам чытала свае вершы 

ў далекім Казахстане. У 1983 годзе выйшаў 

зборнік лірыкі пад назвай “Ветразь надзеі”. Яе 

паэзія адкрытая, усхваляваная. У яе вершах 

раскрываюцца тонкія пачуцці чалавечай душы, 

жаночы лёс і мацярынская любоў, адлюстравана 

хараство і прыгажосць вобразаў роднага краю.   

 

 

35 гадоў з часу адкрыцця 

новага будынку РДК 

 

 

30 гадоў з часу адкрыцця ў Свіслачы аб’яздной 

дарогі 



СТУДЗЕНЬ 
 

6 – 95 гадоў з дня нараджэння Мікалая 

Аляксандравіча Турко, заслужанага ўрача БССР, 

ганаровага грамадзяніна Свіслачы, галоўнага ўрача 

Свіслацкага раёна 

 
Нарадзіўся ў 1928 годзе ў вёсцы Трашчычы 

Карэліцкага раёна. Скончыў Мінскі 

медыцынскі інстытут (1954). Працаваў 

галоўным урачом Дабравольскай участковай 

бальніцы. З жніўня 1956 года назначаны на 

пасаду галоўнага ўрача Свіслацкага раёна, на 

якой працаваў на працягу 25 гадоў (1956-1981). 

Таленавіты, умелы арганізатар. Дзякуючы яго 

ініцыятыўнасці праведзена маштабная 

рэканструкцыя шэрагу карпусоў і будынкаў, 

атрымалі развіццё спецыялізаваныя віды 

медыцынскай дапамогі. За час яго працы ў раёне адкрыты 

процітуберкулёзны дыспансер, пабудаваны новы будынак раённай 

паліклінікі, пабудавана 5 новых ФАПаў. У 1972 годзе ўведзены ў 

эксплуатацыю пяціпавярховы корпус Свіслацкай ЦРБ, праведзена 

добраўпарадкаванне тэрыторыі. Быў кіраўніком абласнога 

туберкулёзнага дыспансера “Свяцк” (1981-1984), санаторыя 

“Беларусь” у Сочы (1984), санаторыя “Радон” Дзятлаўскага раёна 

(1985-1990). Узнагароджаны трыма Граматамі Вярхоўнага 

Савета БССР, медалём імя Пірагова, медалём “Ветэран працы”.  

 

17 – 70 гадоў з дня нараджэння Васіля Антонавіча 

Сімановіча, вучонага, кандыдата тэхнічных навук, 

дацэнта кафедры лясных машын і тэхналогіі 

лесанарыхтовак Беларускага дзяржаўнага 

тэхналагічнага ўніверсітэта, ураджэнца в.Міхайлы  
 



Нарадзіўся ў 1953 годзе ў вёсцы Міхайлы 

Свіслацкага раёна. Спецыяліст у галіне 

тэхналогіі машын лесанарыхтовак і лясной 

гаспадаркі. За час працы ў Беларускім 

дзяржаўным тэхналагічным універсітэце  

апублікаваў больш за 120 навуковых прац, 

атрымаў 106 аўтарскіх пасведчанняў СССР і 

патэнтаў Рэспублікі Беларусь, падрыхтаваў 

больш 150 інжынераў-механікаў, з’яўляючыся 

кіраўніком іх дыпломных праектаў. 

Узнагароджаны нагрудным знакам “Пераможца сацыялістычнага 

спаборніцтва” (1982), Ганаровай граматай канцэрна 

“Беллеспаперапрам” (2010). 

 

ЛЮТЫ 

 

15 – 90 гадоў з дня нараджэння Янкі Насуты, 

беларускага паэта-песенніка  
 

Нарадзіўся ў 1933 годзе на 

Беласточчыне ў беларускай вёсцы 

Гушчэвіна. У час вайны сям’я была 

вывезена на прымусовыя работы ў 

Германію. Пасля вызвалення ў 

1945 годзе  пераехалі ў вёску 

Грынкі, дзе і прайшлі дзіцячыя і 

юнацкія гады паэта.  Тут ён пачаў 

пісаць свае першыя вершы. 

Працаваў машыністам пад’ёмнага крана, удзельнічаў у 

будаўніцтве Жабінкаўскага цукровага завода,  азотна-тукавага 

камбіната ў Гродна. На працягу ўсяго жыцця пісаў вершы, у якіх 

прызнаваўся ў любові сваёй малой радзіме, умеў падмеціць трапны 

жарт, сакавіты радок. Сяброўства з вядомымі гродзенскімі 

кампазітарамі дало свой плён – з’явіліся цудоўныя песні на словы 

паэта, якія гучаць па ўсёй Беларусі.  

 

 



20 – 55 гадоў з дня нараджэння Юрыя Іванавіча 

Залоскі, журналіста і пісьменніка, кандыдата 

філасофскіх навук і багаслоўя, праваслаўнага 

святара, ураджэнца в.Навасады 
 

Нарадзіўся ў 1968 годзе ў вёсцы Навасады. 

Закончыў Беларускі дзяржаўны ўніверсітэт 

(1994), Варшаўскую праваслаўную духоўную 

семінарыю (1999), Мінскую духоўную 

акадэмію (2008), Акадэмію паслядыпломнай 

адукацыі, факультэт псіхалогіі і сацыяльнай 

работы (2013). Пасвечаны ў сан дыякана (24 

лютага 2002 года), а затым і іерэя (12 ліпеня 

2003 года). Узнагароджаны правам нашэння 

залатога нагруднага крыжа (2009).  3 ліпеня 

2014 года ўзведзены ў сан протаіерэя. Аўтар дзвюх кніг дзённікаў, 

дыялогаў, эсэ, шматлікіх артыкулаў, перакладаў. З 2003 года 

з’яўляецца настаяцелем праваслаўнай царквы прападобнага 

Феадора Астрожскага ў аг.Калодзішчы Мінскага раёна, 

духоўнікам Брацкага дома “Кінанія”. Духоўна акармляе членаў 

Асацыяцыі хворых рассеянным склярозам. 

 

САКАВІК 

 

10 – 155 гадоў з дня нараджэння Эстэр-Рохл 

Камінскай, яўрэйскай актрысы, тэатральнага 

дзеяча, ураджэнкі г.п.Поразава 
 

Нарадзілася ў 1968 годзе ў мястэчку Поразава 

Гродзенскай губерні ў сям’і беднага кантара 

мясцовай сінагогі. Займалася самаадукацыяй і 

адначасова працавала мадысткай, прадаючы 

багатым жанчынам капялюшы розных 

фасонаў. Да 1900 года стала вядучай актрысай 

трупы. У 1903 годзе гастралявала па Расіі, 

пабывала ў Санкт-Пецярбургу, Кіеве і Адэсе. 

Гастралявала са сваёй трупай у Расіі і ЗША.   



14 – 40 гадоў з часу гібелі ў Афганістане 

ўраджэнца в. Грынкі Віктара Яўгеньевіча Лобача. 

Пасмертна ўзнагароджаны ордэнам Чырвонай 

Зоркі  
 

Нарадзіўся 22 мая 1964 года ў вёсцы Грынкі. Ва 

Узброеныя сілы СССР прызваны ў 1982 годзе. У 

Рэспубліцы Афганістан служыў механікам-

вадзіцелем БМП са студзеня 1983 года. 14 

сакавіка 1983 года ў складзе атрада 

забеспячэння руху ўступіў у бой з мяцежнікамі, 

абстраляўшымі калону. Праціўнік паспрабаваў 

захапіць трох параненых салдат. Віктар 

выскачыў на адкрытае месца і, страляючы з 

аўтамата, адцягнуў агонь мяцежнікаў на сябе. 

Параненыя былі выратаваныя, але Віктар загінуў. За мужнасць і 

адвагу ўзнагароджаны ордэнам Чырвонай Зоркі (пасмяротна). 

Пахаваны ў горадзе Свіслач. 

 

20 – 85 гадоў з дня нараджэння Міхаіла 

Уладзіміравіча Юрахна, доктара біялагічных навук, 

прафесара, ганаровага работніка адукацыі АР 

Крым, ураджэнца в.Ханчыцы  
 

Нарадзіўся ў 1938 годзе ў вёсцы Ханчыцы. У 1957 

годзе пераехаў у Крым. І ўсё далейшае жыццё 

звязаў з Крымскім педінстытутам. Там прайшоў 

шлях ад грузчыка да прафесара, 25 гадоў загадваў 

кафедрай заалогіі. Міхаіл Юрахна, стаўшы 

навукоўцам, удзельнічаў у шэрагу далёкіх 

навуковых экспедыцый: Белае мора – 1965, 

Чукотка – 1966, Берынгава мора – 1967, 1976, 

1981, Камандорскія выспы – 1984, 1985, 

Антарктыка – 1986, 1987. На розных відах транспарту, 

уключаючы сабачыя запрэжкі, вучоны адолеў больш за 200 тысяч 

км. Пабываў на ўсіх морах, якія абмываюць тэрыторыі былога 

СССР. Перасёк усе акіяны планеты. Сабраў гельмінталагічны 



матэрыял аб 1728 цюленях і маржах, 12 відах і каля 100 асобніках 

дэльфінаў, 4 відах кітоў. Вучоны апублікаваў каля 150 навуковых 

прац, адкрыў 13 новых для навукі відаў паразітаў. Міхаіл Юрахна 

ўпершыню ў свеце распрацаваў гіпотэзу рассялення цюленяў і 

маржоў па Сусветным акіяне. З навуковымі дакладамі выступаў 

на форумах Расіі, Украіны, ЗША, Іспаніі, Чэхіі. Напісаў 21 дзіцячую 

кнігу, якія карыстаюцца папулярнасцю ў юных чытачоў Расіі, 

Беларусі, Украіны. Сярод іх: “Сказки крымского леса”, “400 

загадок о животных”, “Жители Арктики”, “Звери Африки”, 

“Обитатели Америки”, “Азбука в загадках”, “Веселые обучающие 

загадки о птицах”, “Веселые обучающие загадки о животных”, 

“Северное сияние”. Лаўрэат прэмій імя Максіма Багдановіча 

(1997), Уладзіміра Вярнадскага (2007), Аўтаномнай Рэспублікі 

Крым (2009), атрымаў званне “Заслужаны работнік адукацыі АР 

Крым” (2004). 

 

КРАСАВІК 

 

29 – 150 гадоў з дня асвячэння царквы Святой 

Жываначальнай Троіцы ў г.п. Поразава 
 

Пабудавана ў 1872 годзе. 29 красавіка 

1873 года асвечана Падароскім 

благачынным святаром Ігнатам 

Канчэўскім. Размешчана ў цэнтры 

Поразава, пабудавана з цэглы. Царква 

складаецца з прытвора са званіцай, 

трапезнай, малітоўнай залы і 

паўкруглай апсіды. Аконныя праёмы 

арачныя, здвоеныя, з паўкалонамі па 

баках. Дэкор фасадаў уключае арнаментальныя паясы, вугольныя 

лапаткі, нішы. Вертыкальнай дамінантай у сілуэце будынка 

з’яўляецца надбудаваная над прытворам 8-гранная званіца, шацёр 

якой завершаны цыбулепадобнай галоўкай. Такое  завяршэнне 

набыў і пакаты 4-схільны дах. У алтарнай частцы размешчаны 

драўляны іконастас. Царква – помнік архітэктуры з элементамі 

старажытна-рускага стылю. 

 



ЧЭРВЕНЬ 

 

3 – 80 гадоў з дня нараджэння Аляксея 

Афанасьевіча Басалая, доктара філалагічных 

навук, журналіста, ураджэнца в.Рыбалы 
 

Нарадзіўся ў 1943 годзе ў вёсцы Рыбалы. 

Закончыў факультэт журналістыкі 

Маскоўскага дзяржаўнага ўніверсітэта імя 

М.В.Ламаносава (1969), аспірантуру 

Інстытута філасофіі АН СССР (1980). 

Будучы студэнтам, друкаваўся ў абласных, 

рэспубліканскіх і раённых газетах. 

Працаваў карэспандэнтам газеты 

“Гродзенская праўда”, раённых газет 

Ашмянскага і Іўеўскага раёнаў, уласным карэспандэнтам газеты 

“Ворошиловградская правда”, рэдактарам часопіса “Філасофскія 

навукі”, навуковым супрацоўнікам Інстытута тэорыі і гісторыі 

сацыялізму ЦК КПСС, галоўным спецыялістам Міністэрства па 

справах нацыянальнасцей Расійскай Федэрацыі. Выкладаў у шэрагу 

вышэйшых навучальных установах Масквы. Быў прафесарам 

кафедры філасофіі расійскага эканамічнага ўніверсітэта імя 

Г.В.Пляханава. Найбольш важкім вынікам навукова-педагагічнай 

дзейнасці з’яўляецца выданне манаграфіі “Развіццё нацый і іх 

узаемаадносіны ў СССР” у двух частках.   
 

21 – 30 гадоў з даты рэгістрацыі прыхода царквы 

Святога Архангела Міхаіла ў аг. Новы Двор 
 

Прыход храма Святога Архангела Міхаіла ў 

аграгарадку Новы Двор Гродзенскай епархіі 

Беларускай Праваслаўнай Царквы 

зарэгістраваны 21 чэрвеня 1993 года. 

Пабудаваны з белай цэглы ў форме 

прамавугольніка. Унутры атынкаваны і 

пафарбаваны. Храм складаецца з асноўнай 

часткі і прытвора, лесвіца якога вядзе на званіцу. 



Царква мае два купалы з бляхі (не афарбаваныя), крыжы на 

купалах звычайныя, металічныя, дах бляшаны. Храм асвечаны ў 

1994 годзе. 

 

21 – 60 гадоў з дня нараджэння Лідзіі Андрэеўны 

Куліс (Кельнік), кандыдата юрыдычных навук, 

дацэнта кафедры філасофіі і права Беларускага 

дзяржаўнага тэхналагічнага ўніверсітэта, 

ураджэнкі в.Зарэчаны 
 

Нарадзілася ў 1963 годзе ў вёсцы Зарэчаны. 

Закончыла  Беларускі дзяржаўны ўніверсітэт 

па спецыяльнасці “Правазнаўства” (1988), 

аспірантуру ( 1991). Працавала ў Гродзенскай 

абласной калегіі адвакатаў (1988). З  1991 года 

– дацэнт кафедры філасофіі і права 

Беларускага дзяржаўнага тэхналагічнага 

ўніверсітэта. Навуковыя інтарэсы: абарона 

правоў і законных інтарэсаў суб’ектаў 

гаспадарання ў гаспадарчых судах; пазасудовая і судовая абарона 

праваўладальнікаў на аб’екты інтэлектуальнай уласнасці. 

Узнагароджана граматай Міністэрства адукацыі Рэспублікі 

Беларусь (2005), Ганаровай граматай Міністэрства адукацыі 

Рэспублікі Беларусь (2010). 

 

ЛІПЕНЬ 

 

1– 60 гадоў з часу адкрыцця Свіслацкай дзіцяча-

юнацкай спартыўнай школы (у сучасны час вучэбна-

спартыўная ўстанова “Свіслацкая спецыялізаваная 

дзіцяча-юнацкая школа алімпійскага рэзерву”)  
 Установа адкрыта ў 1963 годзе. Працавалі тры аддзяленні – 

валейбола, баскетбола і лёгкай атлетыкі, з 1965 – аддзяленні 

настольнага тэніса і вольнай барацьбы. Свіслацкая 

спецыялізаваная дзіцяча-юнацкая школа алімпійскага рэзерву 

з’яўляецца метадычным цэнтрам раёна, на базе яе праводзяцца 



семінары для настаўнікаў фізкультуры. Традыйна праводзяцца 

турнір па вольнай барацьбе памяці А.Саўко, турнір па валейболу 

памяці М.П.Масонава, турнір па настольнаму тэнісу памяці 

А.К.Цагельнік. За перыяд работы школы больш за 250 дзяцей 

станавіліся чэмпіёнамі і прызёрамі абласных першынстваў, каля 

100  –  чэмпіёнамі і прызёрамі рэспубліканскіх. Прадстаўнікі школы 

ўваходзяць у склад абласных зборных каманд і ў склад 

нацыянальнай каманды Рэспублікі Беларусь. Работнікамі школы 

падрыхтавана 135 спартсменаў 1-га разраду, 91 навучэнец выканаў 

нормы кандыдата ў майстры спорту і 44 спартсмены – нарматыў 

майстра спорту. Спартыўным гонарам установы з’яўляюцца 

Саўко Аляксандр, Гуштын Аляксандр, Карольчык Яніна і іншыя. 

 

  

 

 

 

 

 

16 – 80 гадоў з дня нараджэння Карчэўскага 

Уладзіміра Максімавіча, беларускага спартыўнага 

педагога, заслужанага трэнера Беларусі, 

ураджэнца в.Клепачы 
 

Нарадзіўся ў 1943 годзе ў вёсцы Клепачы. 

Працаваў дырэктарам Гродзенскага 

тэхнікума фізічнай культуры, загадчыкам 

кафедры спартыўных гульняў, дэканам 

факультэта фізічнай культуры Гродзенскага 

дзяржаўнага ўніверсітэта імя Я.Купалы. 

Больш за 20 гадоў з’яўляўся трэнерам 

зборнай каманды Гродзенскай вобласці па 

валейболе, якая неаднаразова станавілася 

пераможцай  у Беларусі. Быў суддзёй 

Вышэйшай нацыянальнай катэгорыі па валейболе, членам 

Прэзідыума федэрацыі валейбола Рэспублікі Беларусь. Уладзімір 



Максімавіч – выдатнік фізічнай культуры (1974), заслужаны 

трэнер Рэспублікі Беларусь (1992), выдатнік адукацыі Беларусі 

(1996), заслужаны работнік фізічнай культуры і спорту Рэспублікі 

Беларусь (2000). Яго імя назаўжды ўпісана ў спартыўную 

гісторыю Гродзеншчыны. Штогадова ў верасні праводзіцца 

спартыўны турнір памяці заслужанага трэнера Рэспублікі 

Беларусь У.М.Карчэўскага. 

 

24 – 125 гадоў з дня нараджэння Марка 

Міронавіча Левіна, прафесара, доктара 

медыцынскіх навук, ураджэнца Свіслачы 
 

Нарадзіўся ў 1898 годзе ў Свіслачы. Закончыў Харкаўскі 

медыцынскі інстытут, дзе і пачаў сваю працоўную дзейнасць з 

1925 года. Быў загадчыкам кафедры прапедэўтыкі хірургіі (1939-

1941), кафедры шпітальнай хірургіі (1941-1944), кафедры хірургіі 

(1944-1966). У 1937 годзе атрымаў вучоную ступень – доктар 

медыцынскіх навук, у 1939 годзе прысвоена вучонае званне – 

прафесар. Напісаў шмат навуковых прац.  

 

28 – 125 гадоў з дня нараджэння Барыса 

Фёдаравіча Кунцэвіча, кандыдата фізіка-

матэматычных навук, ураджэнца в.Тушамля 
 

Нарадзіўся ў 1948 годзе ў вёсцы Тушамля. У 1970 годзе закончыў 

фізіка-матэматычны факультэт Гродзенскага педінстытута. 

Працаваў загадчыкам лабараторыі фізічнай оптыкі Інстытута 

фізікі імя Б.І.Сцяпанава Нацыянальнай акадэміі навук Беларусі. 

Напісаў шмат навуковых прац па  фізічнай электроніцы, у тым 

ліку квантавай.  

   

ЖНІВЕНЬ 

 

16 – 30 гадоў з дня нараджэння Аляксандара 

Гуштына, майстра спорту па вольнай барацьбе, 



чэмпіёна Еўропы, удзельніка Алімпійскіх гульняў у 

Токіа, ураджэнца Свіслачы 
 
Нарадзіўся ў 1993 годзе ў Свіслачы. Выхаванец 

Свіслацкай ДЮШАР, яго першы трэнер – 

Р.Р.Яскулд. Імя барца вольнага стылю 

Аляксандра Гуштына вядома далёка за 

межамі Беларусі. Ён – чэмпіён Еўропы, 

майстар спорту міжнароднага класа, член 

нацыянальнай каманды Беларусі. Удзельнічаў 

у спаборніцтвах на летніх юнацкіх Алімпійскіх 

гульнях у Сінгапуры (2010), дзе заняў 5-е 

месца. На першынстве Еўропы сярод юніёраў 

у 2012 годзе стаў пераможцам, у 2013 годзе – сярэбраным 

прызёрам. Прымаў удзел у спаборніцтвах на Еўрапейскіх гульнях у 

Баку (2015), чэмпіянаце свету па барацьбе ў Лас-Вегасе (2015). 

З’яўляецца бронзавым прызёрам чэмпіянату Еўропы сярод юніёраў 

(2016, Чорум, Турцыя), сярэбраным прызёрам чэмпіянату Еўропы 

(2017, Нові-Сад, Сербія), (2018, Каспійск, Расія), (2019, Бухарэст, 

Румынія) і Індывідуальнага кубка свету па барацьбе (2020, Бялград, 

Сербія). У 2019 годзе прадстаўляў Беларусь на сусветных ваенных 

гульнях, якія праходзілі ва Ухані, і заваяваў сярэбраны медаль. У 

сакавіку 2021 года прайшоў сіта кваліфікацыі на еўрапейскім 

кваліфікацыйным турніры для ўдзелу ў летніх Алімпійскіх гульнях 

2020 года. У 2021 годзе ўдзельнічаў у ХХХІІ летніх Алімпійскіх 

гульнях у Токіа. 

 

28 – 95 гадоў з дня нараджэння Анастасіі 

Канстанцінаўны Цагельнік (Крыштофік), 

беларускага палітычнага і дзяржаўнага дзеяча, 

старшыні Свіслацкага райвыканкама, дэпутата 

Вярхоўнага Савета БССР, ураджэнкі 

в.Занкі 
 

 Нарадзілася ў 1928 годзе ў вёсцы Занкі. 
Скончыла Вышэйшую партыйную школу пры 

ЦК КПСС (1968). З 1944 года працавала на 



Свіслацкім маслазаводзе. З 1962 года –  інструктар, загадчык 

аддзела Свіслацкага райкама КПБ, з 1965 года – старшыня 

Свіслацкага раённага камітэта народнага кантролю, з 1966 года – 

другі сакратар Свіслацкага райкама КПБ, з 1969 года – старшыня 

Свіслацкага райвыканкама. У 1971-1976 гады была членам 

Рэвізійнай камісіі КПБ, з 1975 года  – дэпутат Вярхоўнага Савета 

БССР, намеснік старшыні Вярхоўнага Савета БССР. За працоўныя 

і грамадскія заслугі ўзнагароджана медалём “За працоўную 

доблесць”, трыма ордэнамі Працоўнага Чырвонага Сцяга, 

Ганаровай граматай Вярхоўнага Савета БССР. Імем А.К.Цагельнік 

названа вуліца ў г.Свіслач, штогод праходзіць турнір памяці 

А.К.Цагельнік па настольным тэнісе.  

 

30 – 210 гадоў з дня нараджэння Аляксандара 

Фларыянавіча Гамаліцкага, святара, які 

праслужыў 34 гады ў Свіслацкай царкве 
 
Нарадзіўся ў 1813 годзе ў мястэчку Астроў Навагрудскага ўезда ў 

сям’і святара Астроўскай Свята-Троіцкай царквы. У 1829 годзе 

паступіў у Жыровіцкае павятовае вучылішча, у 1832 годзе - у 

Літоўскую духоўную семінарыю ў мястэчку Жыровічы, у якой 

поўны курс навучання скончыў у 1838 годзе. 28 лютага 1839 года 

асвечаны ў святары. З красавіка 1939 года па 1973 год служыў у 

Свіслацкай царкве Ваўкавыскага павета. 10 снежня 1840 года быў 

прызначаны настаўнікам Свіслацкага вучылішча, з1851 года – 

законавучыцелем. 

 

ВЕРАСЕНЬ 

 

10 – 30 гадоў з часу адкрыцця ў Свіслачы дзіцячага 

сада па вуліцы Гагарына 
 

Яслі-сад №1 уведзены ў дзеянне 10 верасня 1993 года. З 24 снежня 

2009 года перайменаваны ў дзяржаўную ўстанову адукацыі 

“Дашкольны цэнтр развіцця дзіцяці г.Свіслач”, з 31 жніўня 2022 

года – у дзяржаўную ўстанову адукацыі “Дзіцячы сад №1 г. 

Свіслач”. У цяперашні час налічваецца 6 дзіцячых груп, з іх 2 – 



рознаўзроставыя, 1 – дашкольнага ўзросту, 3 – інтэграваныя. Ва 

ўстанове працуюць гурткі: студыі “Театральный сундучок”, 

“Самоцветы” і “Акварельки”, гурток “Смешарики”, школа 

“Экознайка”. Карэкцыйна-кампенсавальныя паслугі аказвае пункт 

карэкцыйна-педагагічнай дапамогі для дзяцей з парушэннямі 

маўлення і кансультатыўны пункт па рабоце з сям’ёй.  

 

КАСТРЫЧНІК 

7 – 65 гадоў з дня нараджэння Ірыны Іванаўны 

Калачовай, беларускага гісторыка, этнолага, 

доктара гістарычных навук, ураджэнкі г.п.Поразава 

  
Нарадзілася ў 1958 годзе ў гарадскім пасёлку 

Поразава. Скончыла Беларускі дзяржаўны 

ўніверсітэт культуры і мастацтваў (1980), 

Мінскі дзяржаўны лінгвістычны ўніверсітэт 

(2007). Мае магістарскую ступень у галіне 

псіхалогіі, навуковае званне дацэнта ў галіне 

педагогікі. Працавала на розных пасадах у 

Беларускім дзяржаўным універсітэце 

культуры і мастацтваў, Нацыянальным 

інстытуце адукацыі Міністэрства адукацыі 

Рэспублікі Беларусь, Рэспубліканскім 

інстытуце вышэйшай школы, Беларускім 

дзяржаўным універсітэце і інш. У 2004-2007 гадах – загадчык 

кафедры міжнароднага супрацоўніцтва і сацыяльных камунікацый, 

кафедры маладзёжнай палітыкі Рэспубліканскага інстытута 

вышэйшай школы. У 2007-2009 гадах вучылася ў дактарантуры 

Цэнтра даследаванняў беларускай культуры, мовы і літаратуры 

Нацыянальнай акадэміі навук Беларусі. У 2010-2011 гадах – першы 

прарэктар Рэспубліканскага інстытута павышэння кваліфікацыі 

Міністэрства працы і сацыяльнай абароны Рэспублікі Беларусь. З 

2013 года – галоўны рэдактар зборніка навуковых артыкулаў 

“Сучасная моладзь і грамадства” (навуковае спецыялізаванае 

выданне па сацыялагічных, гістарычных навуках і культуралогіі). У 

2019-2020 гадах з’яўлялася загадчыкам кафедры сацыяльнай 

камунікацыі факультэта філасофіі і сацыяльных навук Беларускага 

дзяржаўнага ўніверсітэта. 17 лістапада 2021 года Прэзідыум 



Вышэйшай атэстацыйнай камісіі Рэспублікі Беларусь прысвоіў ёй 

навуковае званне прафесара па спецыяльнасці “Гісторыя”. 

З’яўляецца аўтарам больш за 100 навуковых і навукова-

метадычных артыкулаў, 5 вучэбных дапаможнікаў і 2 манаграфій. 

Падрыхтавала 1 кандыдата навук, кіруе падрыхтоўкай 

аспірантаў. 

 

ЛІСТАПАД 
 

16 – 75 гадоў з дня нараджэння Веры Ануфрыеўны 

Пацюк (Качаноўская), заслужанага ветэрынарнага 

ўрача Кубані, ураджэнкі в.Грынкі 
 

Нарадзілася ў 1948 годзе ў вёсцы Грынкі. 

Пасля заканчэння Ваўкавыскага 

зааветтэхнікума ў 1968 годзе, працавала 

фельчарам на Абухаўскім ветэрынарным 

участку. У 1969-1973 гады – загадчыца 

ветэрынарнай аптэкай Свіслацкай 

ветэрынарнай станцыі. У 1978 годзе 

закончыла з адзнакай Маскоўскую ордэна 

Працоўнага Чырвонага Сцяга ветэрынарную 

акадэмію імя Скрабіна. У 1978-1979 гады – 

начальнік дэзатрада Ленінградскай 

ветстанцыі, у 1979-1982 гады – ветэрынарны лекар Ленінградскай 

міжраённай ветэрынарнай лабараторыі, у 1982-2012 – загадчык 

аддзелам дыягностыкі лейкозаў. У 2003 годзе прысвоена ганаровае 

званне “Заслужаны ветэрынарны ўрач Кубані”.  

 

СНЕЖАНЬ 

 

5 – 60 гадоў з дня нараджэння Уладзіміра 

Аляксандравіча Залеўскага,  удзельніка вайны ў 

Афганістане. Пасмертна ўзнагароджаны ордэнам 

Чырвонай Зоркі  
 



Нарадзіўся ў 1963 годзе ў вёсцы Лашавічы. Ва 

Узброеныя сілы СССР прызваны 31 сакавіка 

1982 года Сімферопальскім РВК Крымскай 

вобласці. З ліпеня 1982 года служыў у  

Рэспубліцы Афганістан кулямётчыкам. У 

правінцыі Кабул у баі 14 студзеня 1984 года у 

складзе групы прыкрыцця кароткімі чэргамі 

вёў агонь, умела выкарыстоўваючы 

мясцовасць. Яму ўдалося заняць выгадную 

пазіцыю, з якой ён агнём з кулямёта і 

гранатамі не даваў мяцежнікам падняцца ў 

атаку. Гэты няроўны бой доўжыўся больш за 10 гадзін. У канцы 

бою Уладзімір загінуў. За мужнасць і адвагу пасмяротна 

ўзнагароджаны ордэнам Чырвонай Зоркі. Пахаваны ў вёсцы 

Лашавічы на заходняй ускраіне могілак.  


